
Abstrak

Kajian berkaitan dengan masyarakat Orang Asal menjadi penyumbang kepada pembangunan mereka selaras kemajuan
semasa. Pembangunan negara tidak mengenepikan golongan ini sekalipun struktur kehidupan mereka berbeza dengan
masyarakat perdana. Kerencaman kajian terhadap golongan ini bukan sahaja dalam aspek kemajuan fizikal dan
pembangunan masyarakat semata-mata, bahkan elemen agama turut dikaji bagi menilai kepercayaan dan amalan
mereka. Antara usaha yang telah dilakukan terhadap kemurnian akidah masyarakat Asal ialah dakwah oleh pihak-pihak
tertentu dengan pendekatan serta modul yang khusus. Namun tidak dinafikan bahawa kelompangan dan kekurangan
masih wujud disebabkan faktor-faktor yang pelbagai, antaranya kekangan masa, pegangan kuat terhadap adat dan
budaya dan sebagainya. Justeru, kajian ini meninjau isu dan cabaran dalam pembangunan akidah Orang Asal di
Malaysia. Kajian ini menggunakan pendekatan kualitatif menerusi kajian perpustakaan dan lapangan. Hasil kajian
mendapati komuniti Orang Asal masih lagi terbelenggu dengan beberapa isu yang masih perlu diselesaikan terutama
akidah dan kepercayaan dengan anutan kepada agama-agama luar dan animisme. Walaupun pelbagai program dan
modul telah dilaksanakan oleh pelbagai institusi atau agensi yang terlibat, namun masalah akidah Orang Asal masih
lagi menjadi isu yang belum selesai. Hal ini disebabkan kekurangan pengisian kerohanian yang berterusan dan modul
yang ada hanya tertumpu pada aspek pedagogi dan tidak memfokuskan kepada subjek akidah secara terperinci. Maka,
kajian lanjut mengenai akidah Orang Asal di Malaysia perlu dilaksanakan supaya pembangunan mereka seiring dengan
pembangunan material dan spiritual.

1. Pengenalan

Di Malaysia, masyarakat Orang Asal merupakan etnik peribumi minoriti yang mendapat perhatian ramai sarjana
khususnya dalam bidang sains sosial dan kemanusiaan. Banyak kajian ilmiah telah dijalankan mengenai masyarakat
Orang Asal sejak sebelum merdeka sehingga kini. Umum mengetahui bahawa masyarakat Orang Asal ini masih
mengalami dan mengharungi pelbagai masalah dan cabaran dalam mengurus kehidupan harian mereka. Pandangan
segelintir pihak yang menegaskan bahawa masyarakat minoriti ini adalah istimewa kerana mereka mendapat perhatian
dan bantuan daripada kerajaan perlu diubah. Hal ini kerana walaupun mereka mendapat bantuan daripada kerajaan,
akan tetapi orang Asal masih lagi dibelenggu dengan pelbagai masalah terutamanya dalam aspek sosial dan ekonomi.
Pelbagai dasar dan pelan strategik telah dilaksanakan oleh kerajaan untuk membawa mereka keluar daripada
kemiskinan dan keterpinggiran.

Pelan Strategik Kemajuan Orang Asal 2011-2015 misalnya yang memberi fokus kepada enam teras utama dalam
meningkatkan kualiti dan kesejahteraan hidup Orang Asal adalah rangka mencapai matlamat tersebut. Usaha ini turut
dibantu oleh agensi dan badan lain termasuklah kolaborasi Badan Bukan Kerajaan (NGO) yang semakin menunjukkan
minat dan keprihatinan mereka dalam melaksanakan program-program yang menyumbang kepada pembangunan dan
kemajuan komuniti Asal. Penglibatan para akademia atau warga akademik IPT turut dilihat agak signifikan dalam
memacu pembangunan masyarakat Asal di negara ini (Abdul Ghafar Don et al., 2019). Justeru, pelbagai bentuk
pembangunan yang dibawa oleh pihak berkepentingan mengambil kira kehendak dan keperluan masyarakat Orang Asal
termasuklah pembangunan agama. Ia sangat penting dalam memastikan kehidupan Orang Asal seimbang dari sudut
duniawi dan ukhrawi.

Penekanan akidah merupakan tunjang utama dalam kehidupan setiap insan yang menjadi satu keperluan dalam mencari
erti kehidupan yang sebenar. Salah satu elemen dalam akidah ialah kepercayaan kepada konsep ketuhanan.
Kepercayaan yang didasari kepada hujah yang tepat akan menatijahkan hasil kepercayaan yang sebenar. Apa yang
dituntut dalam akidah Islam ialah mempercayai dengan dua kalimah syahadah yang merangkumi kepatuhan dan
ketaatan kepada risalah yang dibawa oleh Nabi Muhammad SAW (Sabirudin, 2012). Namun, ancaman dan cabaran

dalam akidah sentiasa muncul dalam bentuk yang pelbagai, sama ada ancaman berbentuk fizikal ataupun ideologi-
ideologi semasa. Oleh kerana itu, peranan dakwah amat penting dalam memastikan akidah Islam tersebar dan
dipelihara dalam diri setiap umat Islam.

Antara golongan sasar yang menjadi tumpuan dalam penyebaran dakwah untuk pembentukan akidah ialah golongan
Orang Asal. Pendedahan kepada dunia luar kini menjadikan mereka lebih terbuka kepada teknologi, ideologi dan juga
kepercayaan (Mohd Roslan Rosnon et al., 2019, Mohd Nur Syufaat Jamiran & Ta Wee, Seow, 2013). Pembangunan
dan pemurnian akidah Islam yang disebarkan perlu bertepatan dengan akidah Ahli Sunnah Wa al-Jamaah. Hal ini
sebagai menjamin kesejahteraan kehidupan mereka berdasarkan kepada kepercayaan dan amalan yang betul. Melalui
kesejahteraan ini, kebergantungan kepada kepercayaan yang salah seperti animisme dan sebagainya dapat dielakkan.
Selaras dengan perkembangan semasa, golongan Orang Asal bukan sahaja terdedah kepada isu kemiskinan, bahkan
boleh terkesan dengan kegoyahan beragama. Kepercayaan mereka memberi kesan dalam kehidupan seharian termasuk
konteks rezeki yang diperoleh. Justeru, pembangunan akidah yang betul perlu dikemaskini dalam kelompok golongan
tersebut sebagai memastikan kesinambungan Islam kepada golongan Orang Asal.

2. Metodologi

Secara keseluruhan kajian ini mengunakan pendekatan kualitatif. Data berbentuk kualitatif diperolehi melalui kajian
perpustakaan dan lapangan. Pengkaji telah menemubual imam Masjid Mukim Kuala Betis dan tenaga PENGGERAK
(JAKIM) bagi mendapatkan maklumat yang berkaitan pembangunan akidah Orang Asal. Manakala kaedah
pengumpulan data dan maklumat melalui dokumen bertulis diperoleh daripada artikel jurnal, kertas kerja, kertas
prosiding, laporan tahunan dan sebagainya. Sumber-sumber ini digunakan bertujuan untuk menganalisis sorotan kajian
lepas mengenai isu dan bacaran dalam pembangunan akidah Orang Asal di Malaysia.

3. Pembangunan Akidah Orang Asal di Malaysia

Kupasan mengenai pembangunan masyarakat Orang Asal dahulu dan kini hampir sama ‘nada’ nya. Hakikatnya Orang
Asal tidak pernah ketinggalan dalam kerangka pembangunan yang telah direncanakan. Saban tahun pelbagai program
pembangunan telah dijalankan untuk masyarakat Orang Asal (Pelan Strategik Jabatan Kemajuan Orang Asli 2011-2015
oleh Jabatan Kemajuan Orang Asli pada tahun 2011). Walaupun pembangunan adalah satu proses perubahan, namun
pengekalan budaya yang signifikan dengan nilai Islam dan kehidupan beragama perlu dikekalkan. Golongan Orang
Asal mualaf merupakan golongan yang penting untuk dibangunkan kehidupan mereka terutama dalam aspek akidah.

Keprihatinan umat Islam terhadap pegangan dan kemantapan akidah dalam kalangan mualaf Orang Asal sangat penting
untuk menjamin kehidupan yang bermakna dunia dan akhirat (Abdul Ghafar Don, 2014; Hairunnizam Wahid & Sanep
Ahmad, 2011). Apatah lagi sebagai anggota baru dalam masyarakat Muslim, sudah tentu mereka mempunyai pelbagai
masalah yang perlu diatasi seperti mematuhi amalan agama yang baru dianuti dan menyesuaikan diri dengan umat
Islam yang lain. Kegagalan memberi pendidikan akidah yang berkesan akan menyebabkan wujud pelbagai masalah
yang mendorong mereka kembali menjadi murtad. Pembangunan akidah juga penting untuk membersihkan
kepercayaan-kepercayaan lama yang menyimpang seterusnya menjadi aset untuk mereka berdakwah kepada keluarga
dan saudara mara sendiri (Kamal Azmi Abd Rahman, Mohd Noor Hussin & Rosni Wazir, 2019). Adi Syahid (2013)
menyatakan kefahaman akidah adalah paling utama yang perlu ditekankan selepas mualaf memeluk agama Islam. Hal
ini kerana, daripada kefahaman dalam pembelajaran akidah sahaja yang boleh mengukuhkan para mualaf daripada
pengamalan yang bertentangan dengan Islam.

Data-data daripada JKOA (2021), MAIK (2021) dan kajian yang dijalankan oleh Aziz Mohamad (2003) menunjukkan
proses islamisasi masyarakat Orang Asal di Malaysia agak memberangsangkan. Proses islamisasi ini dilakukan oleh
individu-individu atau pihak berkuasa dan kini telah dimasukkan dalam perancangan arus perdana (main stream)
kerajaan. Agenda kerajaan memperkasakan Orang Asal termaktub dalam Agenda Pembangunan Lestari 2030 berkaitan
penglibatan Orang Asal dalam perbincangan berkenaan hak asasi manusia, kemampanan alam sekitar dan
pembangunan insan (Panduan Praktikal untuk Orang Asal, 2017). Proses islamisasi, khususnya terhadap masyarakat
Orang Asal telah dilaksanakan oleh pihak kerajaan melalui agensi-agensinya seperti Jabatan Kemajuan Islam Malaysia
(JAKIM), Jabatan Agama Islam dan Majlis Agama Islam Negeri dengan kerjasama agensi lainnya seperti Jabatan
Kemajuan Orang Asli (JKOA) (Aziz Mohamad, 2003).

Berdasarkan data Jabatan Kemajuan Orang Asli (2021) sehingga November 2018, jumlah penduduk Orang Asal di
Malaysia adalah seramai 17,8197 orang dan daripadanya seramai 35,975 orang adalah beragama Islam. Data JAKOA
juga menunjukkan  bahawa  mereka  terdiri  daripada  tiga  kaum,  iaitu  Negrito,  Senoi  dan  Melayu Proto. Proses

pengislaman yang dilakukan ini bukan sekadar mengislamkan golongan Orang Asal, namun menekankan aspek
pembangunan insan melalui program-program pembangunan yang dijalankan dan juga saluran bantuan yang diberikan.

Dalam konteks kepercayaan dan amalan ritual masyarakat Orang Asal sebelum Islam, umumnya mereka mempercayai
kehidupan manusia dikuasai oleh suatu kuasa yang terdiri daripada makhluk  ghaib. Kuasa tersebut dipercayai sebagai
pencipta alam dan sistem kosmologi yang ada di alam ini, penjaga kebajikan   manusia,  pengawal   tingkahlaku
manusia   ketika   berhubungan   dengan   alam. Sehubungan dengan itu, mereka mempunyai pantang larang dan  adat
tertentu yang berkaitan dengan kuasa tersebut. Selain daripada itu, mereka juga mempercayai kuasa yang terdapat pada
manusia yang luar biasa  seperti roh nenek moyang yang telah meninggal dunia dan manusia yang  masih  hidup  yang
mempunyai  hubungan  dengan  kuasa  makhluk  ghaib (Zulkefli & Nur Uswah, 2020).

Kepercayaan, amalan ritual, adat  dan  pantang  larang  yang  dianuti  tidak  menghalang  mereka  berinteraksi dengan
masyarakat  luar  termasuklah  orang  Islam  dan  institusi  berorientasikan  agama  Islam. Malah ada dalam kalangan
mereka bersikap terbuka terhadap usaha mengintegrasikan komuniti mereka dalam masyarakat arus perdana. Kesan
komunikasi mereka  secara  harmoni  bersama  masyarakat  Islam,  ada  dalam  kalangan  mereka yang  memeluk
agama  Islam  samada  di  tangan  seseorang  pendakwah  mahupun  organisasi dakwah. Selain agensi kerajaan,
pertubuhan  bukan  kerajaan  seperti  Pertubuhan  Kebajian  Islam Malaysia  (PERKIM) dan  Angkatan  Belia  Islam
Malaysia  (ABIM)  dan  institusi  pengajian  tinggi  seperti  Universiti Kebangsaan Malaysia (UKM), Universiti Islam
Antarabangsa Malaysia (UIAM) dan Universiti Sultan Zainal Abidin juga turut mamainkan peranan dalam
menyebarkan dakwah kepada masyarakat Orang Asal tersebut.

4. Isu Akidah Dan Kepercayaan Masyarakat Orang Asal

Pada masa kini, pertubuhan dakwah sama ada badan kerajaan mahupun bukan kerajaan banyak yang memberi
sumbangan kepada masyarakat Orang Asal. Antaranya Jabatan Kemajuan Islam Malaysia (JAKIM), Majlis Agama
Islam Negeri (MAIN), Jabatan Agama Islam Negeri (JAIN), Pertubuhan Kebajikan Islam Malaysia (PERKIM), Jabatan
Kemajuan Orang Asli (JAKOA) dan seumpamanya yang menjadikan masyarakat Orang Asal sebagai sasaran dalam
agenda dakwah mereka. Pertubuhan-pertubuhan tersebut telah merancang dan mengadakan pelbagai program bagi
memastikan masyarakat Orang Asal tidak ketinggalan dalam aspek agama, sosial dan ekonomi. Di samping itu setiap
program yang dirancang perlulah bersesuaian dan bertepatan dengan tahap penerimaan golongan sasar (Jamilah Mohd
Zain & Engku Ahmad Zaki Engku Alwi, 2014).

Pendekatan dakwah yang dilaksanakan adalah melalui pendekatan pendidikan, kebajikan, ekonomi dan sosial (Ab.
Aziz & Ahmad Redzuwan, 2006). Dalam konteks pendidikan, elemen akidah diterapkan sebagai teras utama dalam
pegangan. Isu berkaitan dengan akidah ini bukan sesuatu yang baru dalam fenomena umat manusia. Hal ini merupakan
misi agung yang dibawa oleh setiap rasul yang diutuskan oleh Allah SWT dalam mengajak manusia berpegang pada
akidah yang sebenar. Namun, ancaman dalam pembentukan akidah ini tetap berterusan dalam bentuk yang pelbagai
sama ada secara fizikal ataupun ideologi. Misi ini menjadi satu tanggungjawab setiap umat Islam untuk memastikan
akidah sentiasa dijaga untuk diri dan mereka yang dibawah tanggungan penjagaan. Hal ini bertepatan dengan firman
Allah Taala yang bermaksud: “Wahai orang-orang yang beriman! Peliharalah dirimu dan keluargamu dari api
neraka.” (Al-Tahrim: 6)

Menurut Abdul Ghafar (2014), antara masalah utama golongan Orang Asal adalah berkaitan dengan persoalan akidah
dan ibadah. Masih wujud kepercayaan animisme atau supernatural seperti kepercayaan kepada roh sungai dan hutan.
Kepercayaan ini melibatkan pegangan kepada mereka kerana situasi kehidupan dan pendedahan secara turun temurun
(Sayed Nordin, 2021). Hakikatnya, mereka tidak mempunyai sumber rujukan yang seragam dalam menggambarkan
rupa bentuk kepercayaan mereka. Setiap kumpulan utama mempunyai tanggapan tersendiri dan berlainan dengan
gambaran kumpulan lain tentang aspek-aspek penting dalam kepercayaan mereka. Bagi kaum asal yang masih
berpegang kepada animisme, menganut mana-mana agama adalah suatu perkara yang asing, baik agama Islam atau
lainnya. Ini adalah kerana dalam animisme yang dianuti oleh mereka, tidak ada ibadat-ibadat khusus yang perlu
dilaksanakan (Abdul Ghani et al., 2014). Menurut Abdul Ghani juga (2014), berdasarkan perkembangan yang ada
sekarang, fahaman animisme yang dianuti oleh kaum asal di negara ini semakin tidak sesuai lagi, lebih-lebih lagi
mereka kini sedikit demi sedikit sedang meninggalkan cara hidup lama dan menuju era pembangunan. Dengan itu,
kepercayaan kepada animisme amat berlawanan dengan kehidupan moden. Sebagai pilihan, mereka perlu menganuti
agama yang sesuai, serasi dan selari dengan keadaan diri mereka kerana animisme bukan merupakan suatu agama.

Berdasarkan kajian Aziz Mohamad (2003), sebaran dakwah agama ini telah dapat mempengaruhi masyarakat Orang
Asal dengan bergerak dari kampung ke kampung. Pada peringkat awal, cara pendekatannya adalah dengan mendekati
masyarakat Orang Asal melalui tawaran perkhidmatan untuk mengajar anak-anak Orang Asal peringkat pra-sekolah
(tadika). Seterusnya mereka mempengaruhi orang dewasa dengan menawarkan perkhidmatan memberikan modal bagi
mengusahakan kebun sayur kepada penduduk kampung. Komuniti Orang Asal yang memeluk Islam adalah masih
kecil. Oleh itu, segala tenaga dan usaha perlu ditumpu dan diteruskan untuk berdakwah kepada masyarakat Orang Asal,
agar nantinya agama Islam merupakan agama yang utama menjadi anutan dalam masyarakat tersebut (Abdul Ghani,
2014). Menurut Mohd Syahril (2017) kekurangan dakwah adalah antara penyebab Orang Asal muslim kembali kepada
budaya dan kepercayaan lama mereka yang jelas bertentangan dengan Islam. Mengikut kajian, perbandingan di antara
pendakwah Islam dan pendakwah agama lain, cara dakwah mubaligh bukan Islam lebih berkesan mendekati
masyarakat Orang Asal kerana mereka menjalankan dakwah secara berterusan (Siti Rohana, 2016). Hal yang penting
ialah memastikan mereka kekal beriman dengan akidah Islam dan seterusnya menjadi agen untuk memantapkan akidah
dalam kalangan mereka (Mohd Syahril, 2017).

Menurut Sayed Nordin (2021), badan-badan NGO bukan Islam juga aktif mendampingi golongan masyarakat Orang
Asal. Sekalipun demikian, JAKIM mempunyai PENGGERAK dan juga MAIK sebagai wakil badan Islam yang masuk
berdakwah dan menghantar bantuan kepada golongan Orang Asal di sana. Namun, petugas yang dihantar tidak duduk
sepenuhnya dalam kelompok Orang Asal. Antara faktornya adalah kurang kemudahan dan juga akses ke luar kawasan.
PENGGERAK tetap memantau Islam golongan tersebut kerana selepas diIslamkan mereka akan didaftarkan dan diberi
bantuan RM 600 daripada MAIK. MAIK juga kebiasaannya mengurus dakwah berkaitan pengislaman Orang Asal.
Menurut Ismail Amri (2021), penduduk asal memberi kerjasama yang baik dengan setiap program yang dijalankan
seperti kelas fardhu ain dan program pengisian lain. Namun dalam masa yang sama, mereka tetap menyertai program-
program yang dijalankan oleh NGO kristian. Sekiranya dilihat kepada sejarah kristianisasi Orang Asal, hal ini bukanlah
satu perkara yang baru. Seumpama dalam kalangan Orang Asal Broga, kristianisasi telah bermula pada tahun 1987 lagi
dan pihak gereja masih memberi perhatian terutamanya kepada mereka yang tidak beragama dalam kalangan Orang
Asal (Mohd Nizam & Che Zarrina, 2005).

Dalam pada itu juga, kekurangan pengisian kerohanian seperti ceramah atau kelas bimbingan agama secara berterusan
juga menjadi faktor kepincangan akidah dan pengamalan agama masyarakat Orang Asal. Bahkan ada segelintir yang
masih memakan makanan yang dilarang dalam agama Islam. Ini kerana faktor kekurangan bimbingan dan juga sudah
menjadi kebiasaan makanan dalam kehidupan mereka (Sayed Nordin, 2021). Program-program dakwah seperti kelas
fardu ain, al-Quran dan program kerohanian Islam yang dilaksanakan oleh institusi dakwah kerajaan dan NGO masih
tidak memberikan impak yang besar dalam meningkatkan kualiti hidup Orang Asal Islam. Namun, ini tidak menafikan
kesan baik daripada program-program yang dianjurkan tersebut (Abdul Ghafar, 2014). Menurut Abdul Ghafar (2014)
juga, golongan ini masihi belum dapat melaksanakan amal islami dengan sempurna yang meliputi asas-asas ajaran
Islam dalam ruang lingkup akidah, syariah dan akhlak. Ini berpunca daripada tahap kefahaman Islam dan kesedaran
untuk menghayati Islam yang berada ditahap minima. Oleh kerana itu, pendakwah disarankan menekankan metode
tertentu dalam menyampaikan dakwah agar lebih senang diterima. Antaranya seperti membuat perbandingan terutama
dari aspek akidah ketuhanan dengan menyemai dalam pemikiran Orang Asal penyembahan objek beku dan kaku
seperti berhala, patung atau sesuatu yang bersifat alamiah yang lain seperti api, pokok, gunung-ganang, haiwan dan
sebagai, atau Tuhan itu banyak lebih dari satu adalah sangat bertentangan dengan logik akal dan tidak rasional (Abdul
Ghani, 2014).

Pendekatan yang menggunakan logik akal ini digunakan dalam aspek dakwah berkaitan dengan akidah agar golongan
Orang Asal berfikir dengan sendiri hakikat ketuhanan (Razaleigh, 2014). Penyampaian dakwah sama ada secara
dakwah bi al-hal dan bi al-lisan perlu digabungkan dalam mempromosikan Islam kepada golongan Orang Asal dan ini
banyak membantu mereka mengenali dan seterusnya menerima Islam secara sukarela. Pendekatan dakwah untuk
menarik minat masyarakat mereka ini perlu kepada satu pendekatan yang bersesuaian dan boleh membawa kepada
membina hubungan dan kepercayaan mereka terhadap pendakwah dan Islam (Mohd Zairul Ridzuan, 2018). Hal ini
bukan sekadar memberi pendedahan yang betul berkaitana dengan Islam, bahkan memudahkan golongan sasar tersebut
menerima Islam dengan baik. Namun, cabaran dalam mendepani golongan ini tetap wujud sama ada cabaran dalaman
ataupun cabaran luaran. Antara lain ialah kerana kekurangan kewangan dan tenaga penggerak Orang Asal, pandangan
negatif kepada Orang Asal yang memeluk Islam dan cabaran golongan sasar tersebut kerana taraf kehidupan yang
rendah, faktor kemisikinan serta minda yang tertutup (Jamilah Mohd Zain & Engku Ahmad Zaki Engku Alwi, 2014).

5. Penghayatan Akidah Orang Asal di Malaysia

Kehidupan masyarakat Orang Asal yang jauh ketinggalan dalam semua bidang memerlukan mereka ini dibantu dan
diberi perhatian yang bersungguh-sungguh dan disamping meninggikan taraf hidup mereka serta memperkenalkan
ajaran Islam dalam kalangan mereka. Golongan ini bukan sahaja memerlukan bimbingan secara terus malah selama ini
mereka telah berevolusi lebih lama daripada bangsa Melayu, memerhati dan menilai orang Melayu dengan imej
Islamnya. Ditambah lagi dengan pegangan tipikal animisme yang telah diwarisi sejak turun temurun menjadikan
masyarakat ini berada dalam dilema antara menukar cara hidup mereka secara total atau menerima Islam yang masih
bercampur baur dengan amalan animisme (Jamilah Mohd Zain & Engku Ahmad Zaki Engku Alwi, 2014). Berdasarkan
hal ini dan juga kajian yang dijalankan oleh Zulkefli Aini & Nur Uswah Ahmad Fauzi (2020) menunjukkan
menunjukkan tahap penghayatan ajaran Islam dalam kalangan Orang Asal Muslim masih rendah. Keadaan ini
disebabkan mereka kurang berpengetahuan tentang perkara-perkara asas dalam ajaran Islam seperti akidah dan syariah.
Topik-topik akidah yang meliputi perkara-perkara tertentu dalam rukun iman, seperti kepercayaan kepada Allah,
kepercayaan kepada hari akhirat dan kepercayaan kepada qada’ dan qadar masih pada tahap yang agak lemah.

Dalam konteks kepercayaan dan amalan ritual masyarakat Orang Asal, umumnya mereka mempercayai kehidupan
manusia dikuasai oleh suatu kuasa yang terdiri daripada makhluk ghaib. Kuasa tersebut dipercayai sebagai pencipta
alam dan sistem kosmologi yang ada di alam ini, penjaga kebajikan manusia, pengawal tingkahlaku manusia ketika
berhubungan dengan alam. Sehubungan dengan itu, mereka mempunyai pantang larang dan adat tertentu yang
berkaitan dengan kuasa tersebut. Selain daripada itu, mereka juga mempercayai kuasa yang terdapat pada manusia yang
luar biasa seperti roh nenek moyang yang telah meninggal dunia dan manusia yang masih hidup yang mempunyai
hubungan dengan kuasa makhluk ghaib. Kepercayaan-kepercayaan ini masih lagi menjadi amalan dan budaya dalam
kehidupan mereka (Sayed Nordin, 2021; Zulkefli Aini & Nur Uswah Ahmad Fauzi, 2020). Terdapat juga berbagai
pantang larang berbentuk ethos, mores dan folkways dalam kalangan masyarakat Orang Asal contohnya masyarakat
Semai, pantang larang ini membentuk keperibadian dan kehidupan sosial Semai. Timbulnya kepatuhan ahli komuniti
berkenaan ke atas pantang larang disebabkan beberapa perkara seperti wujudnya ketakutan dan ancaman kepada ahli
masyarakat Orang Asal yang melanggarinya. Kebanyakan aturan dalam kepercayaan Orang Asal ini tidak relevan
dalam perspektif Islam (Yendo Afgani@Eusoff et.al., 2015). Kajian lain juga menunjukkan bahawa kualiti mereka
sebagai Muslim juga berada di tahap rendah (Ramlee, 2015; Abd. Ghafar, 2014). Menurut Ramlee (2015) tahap
sedemikian disebabkan ada dalam kalangan mereka menganggap agama Islam hanya sebagai “label” rasmi status
agama dalam konteks hubungan dengan masyarakat luar. Di samping itu, kepercayaan animisme yang mereka anuti
terlalu menebal sehingga menyukarkan mereka untuk menghayati ajaran agama Islam.

Satu aspek yang perlu diberi perhatian juga, walaupun kebanyakan mereka menganut fahaman animisme dan percaya
kepada konsep ‘Semangat’, namun perkembangan mutakhir terhadap corak kehidupan masyarakat ini telah mengalami
perubahan. Mereka sudah mula menerima agama-agama lain selain Islam seperti Kristian, Bahai dan Budha sebagai
pegangan hidup. Golongan beragama adalah golongan yang telah didatangi dengan penyebar-penyebar agama atau
mereka terpengaruh dengan cara hidup masyarakat di sekeliling perkampungan mereka. Manakala golongan yang
menganut animisme pula mereka yang mewarisinya dari satu generasi ke generasi (Jamilah Mohd Zain & Engku
Ahmad Zaki Engku Alwi, 2014; Mohamad Mohadis Yasin, 2005; Razaleigh Muhamat @ Kawangit, 2003). Mereka
yang mempunyai asas yang longgar mengenai akidah Islam kebanyakan mudah terpengaruh dengan dakyah-dakyah
yang dibawakan oleh agama lain. Taraf hidup mereka di bawah garis kemiskinan begitu mudah terpedaya dan
terpengaruh dengan unsur-unsur material yang di bawa oleh penyebar agama (Sayed Nordin, 2021; Jamilah Mohd Zain
& Engku Ahmad Zaki Engku Alwi, 2014). Tanpa aktiviti dakwah yang berkesan, peyebaran dakyah agama lain akan
semakin berlelluasa (JAKIM, 2019).

Secara terperinci berkenaan penghayatan akidah terutama aspek kepercayaan kepada Tuhan, masyarakat Orang Asal
masih lagi mencampuradukkannya dengan kepercayaan animisme (Zulkefli Aini & Nur Uswah Ahmad Fauzi, 2020).
Kepercayaan ini menjadikan masyarakat Orang Asal meminta dan memuja kepada kuasa lain seperti kayu, pokok,
sungai dan batu serta menyeru kepada penunggu gua, penunggu sungai, penunggu bukit. Masyarakat Orang Asal pada
asalnya mempunyai kepercayaan bahawa wujudnya tuhan sebagai kuasa yang tertinggi (Azyantee, 2013). Namun,
menurut Mohd Khairulnazrin, Muhammad Syafee & Ishak (2016) kepercayaan ini disokong dengan satu doktrin
tentang penghormatan dan pemujaan terhadap kewujudan roh dan semangat yang wujud pada objek yang tidak
bernyawa seperti logam, bentuk geografi dan fenomena alam sesuatu tempat. Pegangan ini rentetan daripada keyakinan
mereka bahawa roh dan semangat yang wujud memainkan dua peranan penting sama ada mengganggu manusia atau
membantu kehidupan mereka.

Perbincangan mengenai hari akhirat khususnya berkaitan konteks kehidupan selepas kematian dan balasan terhadap
setiap perlakuan di dunia terdapat dalam amalan kehidupan mereka, namun dalam konteks yang bertentangan dengan
ajaran Islam (Jo Komar & W.A. Amir Zal, 2014). Berkenaan dengan konsep qada’ dan qadar pula, ada kalangan
masyarakat Orang Asal mempunyai kefahaman yang salah mengenainya apabila mereka menganggap bahawa sesuatu
musibah yang berlaku adalah “sial” atau malapetaka yang menimpa diri mereka. Keadaan ini berlaku apabila ada
kalangan Orang Asal yang mengamalkan upacara “mandi langit” yang bertujuan menolak bala dan anasir-anasir jahat
(Azyantee, 2013). Manakala berkaitan dengan kepercayaan kepada malaikat, kitab dan Rasul, masyarakat Orang Asal
Muslim mendapati ia suatu yang baru dan perlu dijelaskan dengan sebaiknya supaya mencambahkan keyakinan yang
teguh dalam diri mereka (Zulkefli Aini & Nur Uswah Ahmad Fauzi, 2020). Kefahaman dan penghayatan masyarakat
Orang Asal terhadap akidah Islam sebagaimana yang dijelaskan di atas adalah merujuk secara umumnya merujuk
Orang Asal Muslim di Malaysia.

Menurut Paiz Hassani & Mohd Anuar Ramli (2020) juga masyarakat Orang Asal sebahagian besar masih mendiami
kawasan pedalaman dan terisolasi dari aspek sosio-budaya. Walaupun usaha giat golongan pendakwah Islam telah
berjaya menembusi kelompok masyarakat Orang Asal dan berlaku proses pengislaman secara berterusan hingga kini,
namun masih terdapat kelompangan dari aspek kefahaman dan pengamalan hukum Islam dalam kalangan mereka.
Kajian yang terperinci mengenai penghayatan akidah dalam kalangan asnaf Orang Asal perlu dilaksanakan bagi
memastikan kehidupan mereka seiring dengan masyarakat perdana dalam pelbagai aspek kehidupan terutama menjadi
seorang Muslim yang sempurna.

6. Kesimpulan

Akidah merupakan tunjang asas bagi seseorang yang membuktikan kepercayaannya dalam sesuatu anutan. Setiap
kepercayaan dalam diri manusia adalah berbeza-beza. Atas dasar ini Allah SWT mengutuskan rasul yang akan
menjelaskan hakikat kebenaran dalam mengimani Tuhan yang sebenar. Tugas ini digalas oleh para ulama yang menjadi
pewaris para rasul untuk menyebarkan dakwah risalah mereka. Akidah islamiyyah adalah akidah yang tulus
bertuhankan Allah SWT dalam ubudiyyah dan kehidupan. Kebenaran dalam akidah ini akan membawa seseorang itu
menelusuri keredhaan Ilahi di dunia dan akhirat. Allah telah memberi peringatan kepada manusia bahawa pemilihan
agama selain Islam yang menyeleweng akan mendapat balasan dan kerugian yang besar. Akidah Islam adalah
berkonsepkan tauhid iaitu mengesakan Allah SWT dalam semua perkara. Allah SWT sebagai Tuhan yang satu-satunya
layak disembah dan Allah SWT sebagai Tuhan yang menciptakan alam. Konsep tauhid ini hanya wujud dalam agama
Islam sebagai agama suci daripada sebarang kesyirikan kepada Allah SWT. Akidah ini perlu dijaga dan dibajai dengan
keimanan agar seseorang itu kekal sentiasa mentauhidkanNya.

Memastikan kelestarian akidah yang sebenar akan menempuh cabaran dan halangan, apatah lagi bagi mereka yang
pernah mengimani Tuhan selain daripada Allah SWT sebelum memilih Islam sebagai agama anutannya. Antara
golongan yang disasarkan usaha dalam melestarikan akidah Islam ialah penduduk Asal di Malaysia. Mereka yang
terdedah dengan amalan dan kepercayaan lama serta budaya asal, menjadikan ianya satu cabaran untuk memurnikan
akidah mereka. Namun pelbagai usaha yang dilakukan daripada semua pihak sama ada kerajaan atau badan-badan
tertentu, menunjukkan perubahan yang positif. Walaubagaimanapun, usaha perlu dipertingkatkan kerana masalah
akidah dalam kalangan mereka masih perlu digarap dan dimurnikan. Justeru, penambahbaikkan terhadap kaedah
dakwah serta modul yang digunakan perlu diselaraskan dari masa ke semasa mengikut perkembangan Orang Asal yang
menempuh kemajuan negara di samping mengambil kira adat serta budaya mereka.

